
THENGÜH
Mütli cheeibü shensinge pendou to kongnyubou kho nyusem ngüh 
yem (Mother Tongue). Jembü nyusem ngühyem angebü müt khoji 
mütlieibü buleng a ayoda hoba langkei sünga himao thenyek yeman 
kilabü. Nyusem ngüh dola hoba wela angebü thükto laula ongkei 
athükbü müt juong kia. Khoei nashou che la jembü ngühyem laula, 
dola hoba wela ngela shanga chüma hoba leweshanga lenenlabü kho 
aeibou kongnyu kümthen ki. 

Nagaland Governmen'ei ‘Three Language Policy’ kho thüksimin 
hapbo leweshanga jungeijung haula janthetan kia. Kho nyekchüha, 
2018 po kaji Government si Private school pendoua lulu ngühyema 
Class 1 ka khangan Class VIII sühko Nagaland Heritage Studies 
(NHS) dogo haanbü takshat le jungeilabü. Haanbü le kho tou jungeiko 
kibü mother tongue takshat le kho chühetko, jakshaiko hoba kümetko 
SCERT, Nagaland danko luongtida. Kho dobü hoba sepeibü kümthen 
kho Language Officer shuongei ikjai lekei. Naga mütli ngühyem 
pendou shanga NHS a kibü tügü lensan pendou jettei ong kilabü. Kho 
tügü lulu ngühyema takshat le luongtibü kho Alternative English jeiko 
jungeilabü, tetlabü Alternative English kho akilabü.

SCERT kho Academic Authority of  Nagaland ki hoba kho departmen'ei 
shean lenbü tügü ho haanbü takshat le luongtida. Chang Literature 
Board ei (CLB)ikjai leko ho le wean chüha hoba shedbü lapenbü hoba 
kongnyu jakshailabü kibü pendou maibouthamei kümetan luongtida. 
Ho le kabü lensan pendou nashousi shuongei shokenko lennyu lenbou 
shuongei lenenlabü dogo maanglem kia. Ho younaka nashousiei 
mubü hapssinge hapbü to yoko langkeia thüksimin yaangbü pailetla  
chüheilabü. Jembü ngühyem angelonga jembü shensinge maotida. 
Khoei nashousi wekoei jembü ngühyem to sanoujan hoba maangdak 
kiko ho le jungeila shanga thungeida.

(Rev. Dr. Wongto Chingmak)
Chairman 

Chang Literature Board

Nagaeibü  Haang – Ahimouko  Kümbüleibü
LENSAN 1

Naga jungeihaang a, seneibü pisibouei jungeiko loubü shaangboubü hoba  
pendou to maibou song kho ahimouko kümsilei kümbü kho ki. Naga phang kho  
haujembo kümbüleibü mütli phang dogo Britishbü hoba Nagaland to louan chühbü  
mütshuongei laukei. Lolo la nongkubü kümthen akümbo shaubüyungbü kho  
himoulabü  che  dogo  Nagabü  shuongei  tetda . Sen Naga pisibou  shuong  the 
lenenko  kibü  langkei  kikei. Haoenei maanglanei  hoba  haujembo  kümboleiko  kikei.

Ditletlabü nyekchüh :

1.	 Nagabüei ahimouko kümsilei kümbü song maibü ngela.
2.	 Ahimouko kümsilei kümlabü hangsilam shuong ngela.
3.	 Naga jungeihaang maibü thaileiko hoba khümetangetan phola ngela.
4.	 Lensan ka lansanbouei phebü jongaila thükla.
5.	 Müt nyi kanglang a lenyulauyubü ka ngüh son kiko laula thükla.
6.	 Ngüh haanbü ngela.

Senei kümenlabü  kümsilei  kho  kümla  müto  anongjan. Senei   seneibü  chümsibung  
hoba  khongtang   sakteisaopotham  phola  ngejan,  bamang  moula  ngejan,  
jembüei  shaubüyungbü  thungsiphau  saklasamla  ngejan,  neisimei  sakla  ngejan,  
khübü  tügübü. Athakko, seneibü nyusibou hoba lepbüsangmang tokei thuiyujan. 
Kümsilei kümla  sen  ahimoujan.  Naga  sangkhong  juong a  baushi  jaishou  noushou  
shuong  ai  akümbo  asetanda  lausikei  kümboleiko  ong  kibü  senei  hapda. Kümsilei 
kümbüeibü  gu  kho  ponpendou  maibou  ong  pailetda. Nagaeibü song maibü  ho  
senei  soumo  kuko  hoba  thaileiko  kijan.

Sen  kaijembo  senei  mütshuong  luluei  kümsilei  phangphanga  kümbüleibü hapda. 
Maanglanei kümsilei kümbüleibü pendou kho sangjan. Maanglanei kümbüleibü  a  
yaangbü ayingsi hanbü  dogo  akida. Senei kümsilei  kümbü  shanga  ai  hapda  kho  
kongnyu  aying. Lausikei senla kümsilei kümla ai nongkukei  kho  maanglanei  hoba   
tükde  kümjan.

222



Ngühtet :
1.	 Pisibou	 –  Shaangütbü  mütten a kibü mütshuong
2.	 Jungeihaang 	 –  Song, haang
3.	 Asetanda	 –  Semele setmang asühbü.
4.	 Mütli 	 –  Phang, bukmüt
5.	 The lenenbü 	 –  Son kibü, ahimoubü

Thailei

Tetlabü :

Nyi  phelabü : Yaksa  shuong  on  künan  kibü    
                      kho  lato  hauda  dogo  nyi damda?

Jenanouna    :  Ngei  dambü  haoen sek to kouda.

1

A.	 Phebü habü ho jongaiashi : 
1.	 Naga  jungeihaang a shaangboubü hoba pendou to maibou song 

kho ai?
2.	 Senla nongkubü  kümsilei lai kümla?
3.	 Nyi kümsilei ai ong kümla thükkei at lenashi.
4.	 Naga sangkhong tan a baushi shuong lai kida?
5.	 Nagabü shuongei himoulabü che dogo tetbü kho ai?

B.	 Tükde  si  Aying  lenashi :
1.	 Senei maanglanei kümsilei kümjan.
2.	 Kümsilei kümla sen himoujan.
3.	 Naga song maibü shuong senei amaotiko jungeijan.
4.	 Maanglanei  kümbüleibü hanbü ayingsi yaangbü dogo akida.
5.	 Seneibü  nyusibou hoba lepbüsangmang to senei athuiyujan.

C.	 Kümthen :
	 Class saan saan la janyinashi. Theneithenko saan weko la Classroom 

kula, setshang, denshang, koukhap, koulom saopola hoba leweshang 
khong sakteisaopola kümsilei  nongkuashi.

D.	 Kaibü jenanouna to lenyulauyuashi. Soupüp to chühashi 
hoba cheei chela  soupüp a ai kümboleiko  ki  kho  lenashi.

WELANG (Shong hoba Setshang)
LENSAN 2

English a 1000 to “one thousand”  hoba seneibü ngühyem a “shong che” dogo lauda. 

Phanga kuan kibü to chühashi :
1000	 =	 shong che

2000	 =	 shong nyi

3000	 =	 shong sem

4000	 =	 shong lei

5000	 =	 shong ngao

6000	 =	 shong lak

7000	 =	 shong nyet

8000	 =	 shong set 

9000	 =	 shong gü

10,000	 =	 shong an 

20,000	 =	 shong saoche

30,000	 =	 shong khujin

40,000	 =	 shong saonyi

50,000	 =	 shong anjinsem

60,000	 =	 shong saosem

70,000	 =	 shong anjinlei

80,000	 =	 shong saolei 

90,000	 =	 shong anjinngao

Kho phaia 1,00000 (one lakh). Seneibü ngühyem a “setshang che” dogo lauda.

Ditletlabü nyekchüh :

1.	 Welangeibü nyen sen ngühyem a “shong, setshang” (thousand, lakh) ngela.
2.	 Welangeibü nyen shuong, setshang khübü shanga joyulauyujinei, thenan 

chühjinei hoba wejinei seneibü ngühyem a jungeila. 
3.	 Seneibü ngühyem ka English ngühyem to shong hoba setshang sepeila ngela.
4.	 Dola hoba wela shean lenbü ditenla.

A

A.	 Welang ho seneibü ngühyem a dopemei doashi :

1.	 1500 =_______________________________________________________

2.	 2000 =_______________________________________________________

3.	 4005 =_______________________________________________________

4.	 9990 = ______________________________________________________

5.	 9, 00,000 = ___________________________________________________

B.	 English a dobü ho seneibü ngühyem to sepeiashi :
1.	 John has five thousand rupees. He bought a mobile phone with three 

thousand two hundred. Now he has only one thousand eight hundred 
left.

2.	 There are nine thousand marbles in the box. Mary added two thousand 
more marbles into   the box. Now the box has eleven thousand marbles 
in it.

C. 	 Welang hoba welang nyen jitiashi :

Thailei

Welang Welang nyen

20,00,000
40,000
1020
10,000
3,50,000
7563

Setshang sem shong anjinsem
Shong nyet ngaongaoto saosemtosem
Setshang saoche
Shong saonyi
Shong cheto saoche
Shong an

B

D.	 Phebü habü ho jongaiashi :
1. No ai po a bukkei?
2. No ai po a lewela haukhangkei?
3. Toupo kho po lading?
4. Loulabü po kho lading yingla?

E.	 Jenanouna che pienashi. Kuan kibü ngühlin kho jeiyulangyuko kaangpang 
lauashi :

1.	 Shong khujin to shong saoche jinsi shong anjinsem.
2.	 Yaksa shong nyi hoba bousu shong nyi leweshang a nyen jinakei.
3.	 Shong anjinsem to shong anjinsem jinsi setshang che.
4.	 Covid limsilang kho 2019 chaset lit a khangkei.

F.	 Ngühlin shuong kho kaangpang weashi hoba tüktebü jongaibü doashi :

1.	 Mt. Japfü kho 3048 meters suokkei hoba Mt. Saramati kho 3840 meters 
suokkei. Khünyi ka laobou shong suokkei?

2.	 Dikhu shumang kho 160 Km loukei hoba Dhansiri shumang kho 352 Km 
loukei. Khünyi ka laobou loukei?

3.	 Kohima si Delhi kanglang a kaoyaü lam kho 2255. 3 Km thüng yingkei hoba 
Kohima ka Mon sühko kaoyaü lam kho 327 Km thüng yingkei. Kohima ka 
laobou kaoen sakei?

Nagaland Kabü Shong Hoba Shumang
LENSAN 3

Ditletlabü nyekchüh : 
1.	 Lensan maisho ditenko weanla shanga.
2.	 Ngüh haanbü ditletla hoba khoei jembü luluei ngühlin doanla.
3.	 Shuong yoa sangkuphelam kibü hoba müt nyi pang tangan kümbüleibü 

danko ngühang ngühsong ngela.
4.	 Shean lenbü kho ditanen dola hoba phebü kho ngühei jongaila.
5.	 Nagaland kabü kongnyu shumang hoba shong shuong ngela.
6.	 Kümbüleibü ka hoba sangkuphelam kibü danko ngüh ngeko lauenla.
7.	 Dambü nyekchüh theneithenko lenenla hoba dambü maibü luongtila.

Shumang kho hapan Sonla aeibou olinkei. Deikou a sao limchühko paijinei, saoei kou to 
phekei, “Shumang ho aeibou louakei sai”? “Haü, Nagaland a ho shumang pendou to loubou 
yingkei. Lausikei Nagaland a lubü shumang yaangbü kei juongnyu kia. Dikhu shumang 

Sonla  saoeibü kou jungto Wokha to 
haukei. Saoeibü kou Chingmak, hao yak 
Monyu hoba shou Chongshen, haoenei 
sao lousühjinei aeibou olinko sungletkei. 
Sao leian Doyang shumang to kouan 
thunganjuokan shaula shanga lenyukei.

kho Mokokchung hoba Longleng district 
kanglang to kouda, Dhansiri shumang 
kho no Dimapur to yanjinei haplabü. Tizu 
shumang kho Zunheboto hoba Phek 
district tanko kouda. Oh, Mokokchung 
district a nyiboubü shumang Milak dogo 
nyenan che kia. Zungki shumang khokei 
Noklak, Shamator hoba Kiphire peithetko 
kouda”.

Sonlaei seneibü state a kongnyu kaoen juong kian angeko kibü shanga sao 
maangpangkei. Hibü saoei phekei, “Akou, ngo hanei kijinei, Wokha a kongnyu kaoen 
at chühla hauasou”? Kouei jongaikei, “Tükde ong, Tiyi shong kho hanei kia. Sen khoto 
angla thükkei lausikei kasi ham hanshoje hülamanglabü. Kasi angmang sühalonga 
lamthen che kümboma. Wokha kaodak a khokei shong suokbü yoa che ki. Kho shong 
kho ngühli a laueiko kibü nyenshen kibü shong che yingkei”.

Kho phaia haoei phekei, “Sonla, Nagaland a shong pendou to suokbou kho nyi 
ngekeilou”? “Akou, ngei ngeakei, Kiphire a Saramati shong meter 3840 suokbü 
kia. Ngei ngeibü General Knowledge le a doan kibü hapba”. “Maiakei, khülongaje, 
nyiboubü shong suokbou kho laobou"? Kheijinei Sonlaei longje damanchühan 
jongaikei, “Japfü shong”. Saoeibü kouei tangtikuko laukei, “Aying, no sheda. Nyiboubü 
shong suokbou kho Mollen shong hoba kho meter 3066 suokbü ki. Kho Phek district 
Meluri kaoen a kia. Kho phaia Kohima nyangko kibü Japfü shong kho semboubü 
yingkei. Leiboubü kho Peren district a Pauna shong hoba ngaoboubü kho Tiyi shong 
kho yingkei”.
“Oh! sen Nagaland a shong suokbü juong kia”, dogo Sonlaei jongaikei. Kheijinei 
saoeibü nyi Monyuei haoen pendou nyak shaula ngakei. “Thumai, Akou, nyi seneibü 
state a kibü kongnyu shumang hoba shong shuong lenbü shanga ngo aeibou olinda”, 
dogo Sonlaei laukei hoba haoen nyak shaula haukei.

Thailei

Habü ngüh shuong ngeashi :
1.	 Suokbou	 -	 Shong ayingsi kaophai taksi pendou to juongbou
2.   Lim chühko	 -	 Kaijembo kibü kaophai nyekei sepeitaiko chühbü
3.   Peithetko	 -	 Kaoen at dangjung haubü
4.   Hülamanglabü	 -	 Aiji kümbüleibü ka mang a hau akiko apbü
5.   Nyenshen	 -	 Aiji maibü kibü ka pendouei hangenbü ayingsi 		

		  ngean kibü

A.	 Shong habü ho laobou district a kije shean lenashi :

B.	 Ngühlin ho weashi hoba ashenbü shentiashi :

1.	 Nagaland a shumang pendou to loubou kho __________________________.

2.	 Zunheboto hoba Phek tanko koubü shumang kho _______________.

3.	 Dhansiri shumang kho_____________ a kia.

4.	 Nagaland a pendou to suokbou shong Saramati kho  meters __________ 
suokkei.

5.	    ____________ kho Nagaland a nyiboubü shong suokbü ki.

C.	 Phebü habü ho jongaiashi :  
1.	 Kaneibü chila/sang nyangko kibü shumang cheeibü nyen lenashi. 
2.	 Kaneibü chila/sang nyangko kibü shong cheeibü nyen lenashi.

Shong District

Mollen
Saramati
Tiyi
Pauna

Japfü 

Kohima
Phek
Wokha
Kiphire
Peren

D. 	Nyimangeibü shousi shuong shumang to thunganjuokan shaula koukei. 
Haoen shumang to koubü shanga ngühlin khüpeilangai doakei. Hibü, 
ngühlin kho khangshang ka thonshang sühko theneithenko dongaiashi.

1.	 Bouei haoen kailong a leian koukei.
2.	 Chasem nyak shauan haoen lungkei.
3.	 Lausikei khonei aokei aset.
4.	 Yungkou a haoenei amnyu iman phokei.
5.	 Nashousi shuongei loloeibü neikong lamlekei.
6.	 Saoei shousi shuong pendou kangan pitikei hoba the nyetan pik yungla 

lenkei.
7.	 Haoen pendou yungkou a louyuko paikei.
8.	 Ngeyang enyu pian thungkeijuokkei.
9.	 Haoen meimeilamto nyuei yunglabü dei künkeilou dogo phekei.

E.	 Nagaland map a habü shong kho laobou district a ki, khonei jinashi :

SARAMATI

PAUNA

MOLLEN

JAPFÜ

TIYI

F.	 No habü shumang a long a setan haujinei laobou kaoen ong nyi tanjung 
haula?

G.	 Tan lulu janan thunganjuokan shauko koula lamthen kümashi. Kan laobou 
kaoen to koula, nyi ai ong künan koula hoba ai kümla kheibü shanga Class 
a lenashi.

Ditletlabü nyekchüh :
1.	 Chipüp ho shangashatko, asukatembo hoba titla maiko wela.
2.	 Chipüp ngühtet ditenla, lenenla hoba doanla.
3.	 Chipüp ka phebü jongaila thükla.
4.	 Ngüh phatyubü (rhyming words) shanga ngela.
5.	 Shean lenbü ditenko dola hoba jongaila ngela.

LENSAN 4
Nyensang Kubü

Ngeibü yikei lauashi
Hoba olinyuashi
Ho langkeibü kaodakeibü
Seikümseilei.

Ngeibü yikei lang phoashi
Liei hatlepbü tügü
Kubü kaodak la
Ngeibü phetphan.

Ngeibü yikei lenashi
Haülabü shanga
Maanglan kaodakei
Amlang haükubü.

 - Jungmayangla  Longkumer

Thailei

Habü  ngüh shuongeibü ngühtet ngeashi : 

1.	 Nyensang  kubü	–      Olinbü ngetibü ayingsi thumai dogo laubü
2.	 Seikümseilei	 –      Maangpanglabü kümsilei
3.	 Hatlepbü		 –      Jungbü, pamlepbü
4.	 Phetphan		 –      Keisiyang, phetsiek phokubü
5.	 Haükubü		  –      Müt chela maangmai, sanou, onou lenbü
6.	 Amlang		  –      Munam  alekuko  kubü  ayingsi  kümbubü     

A.	 Chipüp ho saan saan a / müt nyi pangei hoba mütpemei weashi.

B.	 Ho chipüp ka nyensang kubü ngühtet kibü ngühlin sungenashi:
       Ngela shanga  che  kümen lenda - 
                   “Ngeibü  yikei  lauashi
                   Hoba  olinyuashi  ……’’

C.	 Ngüh atje jetteibü lang (sound) a thonda :
	 Tetlabü:    Laukei , Moukei;  

	              Haushi, Kümshi;  
		  Kilabü, Pilabü	

	 Kho tügübü ngüh phanga kuan kibü ngüh to phatyubü doashi :

	 1. Hapba             		  2. Shaushima           		 3. Thangbou
         
	    _________                	 _________                 		       ________
     	  

   _________                	 _________                		       ________
 
D. Phebü hoba jongaibü :

1.   Chipüp ‘Nyensang  kubü’ a, chipüpnyuei ai shanga olinyula lenkei?
2.	 Chipüpnyuei ai lang photimang sühkei?
3.	 Chipüpnyuei ai dambü ka ‘Ngeibü yikei lenashi, haülabü  shanga’  

dogo laukei? Khoeibü  tetlabü  ai?

Sopfünuoeibü Ngühli
LENSAN 5

Ditletlabü nyekchüh :

1.	 Lensan ditenko maisho wela.
2.	 Ngüh haanbü ngela hoba kho jungeiko ngühlin kümla.
3.	 Kümbüleibü hoba shuong yoa sangkuphelam kibü danko ngühlam ngeko 

lauenla.
4.	 Dolabü hoba ngühei jongailabü shanga shean lenbü kho ditenla.
5.	 Sopfünuo ngühli ka ditletbü maibü hapla.
6.	 Ngühli ka phebü lenenla.

Rüsoma sang kabü Sopfünuo 
dogo nyenbü yaksa che Maobü 
müt che jungto laolamla hauan 
khonei kikei. Chüm kanan phaia 
shaanglaje laoei yak to aeibou 
sonouko kikei hoba saoei shou 
che bukkukei. Posilit shisho hauan 
phaiaje lao lubü yaksa cheto nyek 
phekkei. Youche haoei Sopfünuo 
to saoeibü sang to ngaiashi dogo 
lauko chüm ka shian sattikei.

Mangde saonyu haüyosi ayingsi 
lam mashiksi amailap dogo saoei 
aeibou hatko dambei. Laoei 
nangnak saoeibü sang to shian 
ungtibü khoei Sopfünuo aeibou 
maangto shatkei.

Shou taka thongan Sopfünuo 
wanted che jungan meimeijung 
satkei. Wanted ngesakbü kho shui 
asep shongko Sopfünuoeibü laoei 
tangküng ka chühko lokei.

Sopfünuoeibü chümpen shuong nyusishou lamla haukei. Haoen haujinei lamkou a 
müt phatbü laangnyu penyi phokyuan hapbei. Kho kaoen kho saoeibü laoei hantin 
ngesakbü ühüpbo apbü kaoen kiteikei. Laangnyu kho nyusishou pamyobü phatan 
kikei. Khoei kho laangnyu   maimaitham Sopfünuo hoba shou yingakei dogo haoenei 
ngean apbei.

Sopfünuoeibü nyusibouei kho ngühlang lenbü danko Rüsoma sangbü pendou kho 
laang senla koula shanga lauyokei. Haoenei laang khoto meitila khangjinei mangde 
ong langmak langpon maakko yeithuyeinak loula khangkei. Haoenei laangnyu 
yaangbou kho tonenla haujemsikei hansho ongkei atopei. Laangnyu yaangbou 
hoba hanbou ham khühyoan tonsi sosotham tonjung lungan haoen sang a phokei 
hoba kho tou sühko kia.

Thu amaiko lam lom a sao tuongkei 
hoba wanted nyetkukei hoba sao khünei 
haikei. Sena yopbü shou kho nyu haibü 
mang to pükjung angjinei nyueibü 
hiploei jettetikei. Nyu si shou hameibü 
haibü mang kho tongetshang kaoen 
khonei laangnyula yeikei. Ngat pendou 
jungtem ka hoten aeto chingda lausikei 
Sopfünuoeibü ngateibü julo khoje 
hangkusuko yembei.

Sopfünuoeibü nyusibou hoba saoeibü 
laoei thushed haüthükbü kho ange. 
Jih lounyu saoeibü ngühlang atitbü ka 
Sopfünuoeibü nyusibou laoeibü sang 
to haüyola haukei. Sopfünuo hoba shou 
chüm apyoan saten chalou lounyu haua 
hoba laoei nyiboubü yak che ngakai 
dogo titjinei nyusibou aeibou mokkei.

Thailei

Habü ngühtet ngeashi :
1.	 Mangde 		   –  Dambo akijinei
2.	 Sangbü shou  	  –  Bukmüt 
3.	 Sena yopbü  	  –  Sen inko kibü nasak
4.	 Nyemshang 	  –  Bushangjou luongbü
5.	 Maangpanglabü	  –  Angebü ayingsi lenla athükbü
6.	 Hangkusuko 	  –  Khüpeian phobü

laangnyu mangde nakthühtham sena yopbü maangpanglabü nyemshang

A.	 Phebü jongaibü :
1.	 Sopfünuo kho ao?
2.	 Sopfünuo aila bukbü sang to ngailabü lele sühkei?
3.	 Bukbü sang to ngaijinei Sopfünuo hoba shou la lamlom a ai 

thushed haüthükkei?
4.	 Nyu si shou lambo haujinei Sopfünuoeibü nyusibouei ai 

hapankei?
5.	 Rüsoma sangbüei laangnyu phokbü kho lai kümen sang to 

künbakei?

B.	 Phanga kuan kibü ngüh shuong kho ashenbü a jinan shentiashi :

1.	 Ngo yam to koujinei __________ ong saonyu haüyukei.

2.	 __________ yeithuyeinak loula khangkei.

3.	 Semluong jih a busidei __________ luongda.

4.	 __________ nasakei sen yungda.

5.	 Kho _________ maimaitham Sopfünuo hoba shou yingakei 
dogo haoenei ngean apbei.

6.   Nangnak a yam lamang ___________ hapda.

C.	 Kaneibü Class a ngühli lenyulabü chalou che sungenashi. 
Lelenbouei nashousi tan lulu janyinkuan haoen la ngühli 
lentilabü ayingsi wetilabü.

D.	 Phanga doan kibü ngüh ho lenbouei kaang wejinei nyi maisho 
titan chühko seijinan phoashi :

Rüsoma	 Nyemshang            	 Ngesakbü
Sang	 Thushed	 Shong
Hip  	 Pükyuda	 Phokyubü
Ngat  	 Hangkusuko	 Laang

E.	 Phanga lenen kibü to takteiko senei ngühlideili lenla ditletko. 
Sopfünuoeibü ngühli lenla shanga, column A a phebü kho nyi 
mangangbü tügü jongaiko  column B a jinashi.

A B

Aoche
Ngühli a konglebü müt kho ao?

Mangsühbü
Konglebü müt khoei ai 

mangsühda?
Lausikei

Khonsak kho ai yingkei?

Hibü
Khonsak kho lai danthetkei?

Yingsije
Thonla ai yingkei?

Nagaland A Sekmoubü
LENSAN 6

Ditletlabü nyekchüh :
1.	 Lensan maisho ditenko weanla.
2.	 Ngüh haanbü ngela hoba kho jungeiko ngühlin kümla ngela.
3.	 Shean lenbü kho ditanen dola hoba phebü jongaila thükla.
4.	 Lensan to phenyobüa sangkuphelam kibüa phejan leanla.
5.	 Nyi lulu paplepbü ngühlin doanla.
6.	 Nagaland a kebüaongbü ka luongbü shausiyung  ngela.
7.	 Deisek hoba tangsek moubü haang ngela.
8.	 Sekmoubü shongeibü kümthenleithen shanga olin nyensang kula ngela.

Nagaland a sang pendou a sekmoubü kho kongnyubou kümsilei ki. Sekmoubü 
kaophai phejan 70% a youshou keda hoba youshou kho ong kongnyubou langle ki. 
Youshou kho den penyi a kedaaongda. Khübü kho deisek hoba tangsek.

Deisek

Shong ayingsi anglek a kao thuan youshou shangbü to deisek dogo lauda. Kho tügü 
deisek shanga lin juong thuan phoda. Shong ayingsi anglek a moubü deisek khoto 
deilam thuan shumang ka dei senan jinda. Dei dangtila shanga thamnetei maisho 

thangtetan phoda. Ukhong che ka lubü che to dei tantila shanga deilam maisho kümda. 
Kho tügü thükkabou ukhong a lean phaia phangkabou ukhong to dei koutikuda hoba 
khonei lean joubü dei kho shumang to koutida.

Youshou aluong shongko ukhong a dei tangtida. Ladang nyenlabü jih sühlaje kheijinei 
ukhong a dei atangtiko olangtham phoda. Deisek a youshou shangbü kho saophenlit 
hoba chasetlit a latan phoda. Sen Chang kaodak a sang atei ong deisek mouan shauda.

Tangsek

Tangsek to shongsek dogokei lauda hoba kho po weko lishet haanbü to atko mouda. 
Oshi pendou jipan phaia wanei thean apan ong tangsek mouda. Kaomai odtila shanga 
buei ang khümbuda. Odsinot pendou haushaian wanchikan phaia kündanglit a ong 
youshou wenda. Tangsek a kongnyubou youshou wenbü yoa lubü kesiaong dong, 
hangi, hongjep, longkhok, jei, simo, monshu hoba jilimo khübü tügübü keda. Sekmoubü 
shuongei tangsek po 2 (nyi) ong mouan apyuda hoba lubü sakou moula shanga yam 
haanbü wapan wanei thean phaia mouda.

202020



Thailei

Habü ngühtet ngeashi :

1. Anglek	 –	 Lakphet, küngkhüm
2. Thamnet	 –	 Kao thubü tham
3. Ukhong	 –	 Youshou shangbü, dei tangtila thuan phobü kaoen
4. Deilam	 –	 Dei leian koutibü shumang
5. Olangtham	 –	 Dei atangbü kaoen

Deisek Tangsek

A.	 Doan kibü ngühlin ho phanga Deisek hoba Tangsek dogo 	
janyinbü doan jinashi :

1. Ukhong a dei jinan youshou shangda.
2. Youshou wenbü yoa jilimo hoba jei kei keda.
3. Deilam thuan dei jinda.
4. Youshou awenjinei wan thean apda.
5. Po penyi ong mouan apyuda.
6. Ho tügübü sek a youshou ong shangda.
7. Ho tügübü sek a lubü kesiaong pendou souyoan keda.
8. Dei tangtila shanga thamei maisho thangtetan phoda.

B. 	Kaibü jenanouna yoa setashi. Kasi yoka che tangsek moubou 
hoba che deisek moubou dogo küman sek lai mouda kho shanga 
lenyuashi. Kasi joyuan phaia lulu setashi hoba kayoa setbouei 
kato ai ong lenkei amako phanga kuan kibü komlepbü khonei 
doashi.

Kathangbou nyen : _____________________

C.	 Phebü habü ho jongaiashi :
1.	 Kaneibü sang a ai sek mouda?
2. 	Senei kesiaong kongnyubou ai ong jungeida?
3. 	No chingan phaia nyi sek mouasou? Moulabü ayingsi amoulabü 

dogo jongaibü ngüh a aukabü lenashi.
4. 	Deisek moubüa kongnyu kümsilei pennyi lenashi.
5. 	Tangsek moubüa kongnyu kümsilei pennyi lenashi.

D.	Kaneibü sang a/ chila a ai sek moutaje khoeibü soupüp kümashi.

E.	 Saan saanla janan, Naga mütliei sek moujinei onetbü lamashi. 
Kaneibü jenanouna hoba lennyu lenbou thedanga lauen lenashi.

Sen Kaijembo Kibü Meisiau
LENSAN 7

Ditletlabü nyekchüh :
1.	 Samkeisamuk hoba yamkabü meisiau nyen ngela.
2.	 Lensan ditenko maisho weanla.
3.	 Ngüh haanbü ngelabü hoba khoei ngühlin kümenla.
4.	 Dola hoba wela shanga shean lenbü kho shuokenla.
5.	 Lensan ka ngühlin phenyubü doanla.
6.	 Lensan ngühli shanga sangkuphelam kijinei ngüh lenla thükla.
7.	 Sen kaodak a samkeisamuk hoba meisiau ai ong ki ngela.
8.	 Meisiau ühaitiko samenla maangtak kila ditenla.

Mongko samkeisamuk sambü kaoen chenei kikei. Chaang angbou a aunak koubü 
ka hao piantiko kikei. Chüm a tanila kibü khoei hao to olinko louyuko ong kikei. Pik 
yungan phaia samkeisamuk thüngshang chüm to haukei. Haoeneibü kei Kungnak 
khokei hao phai semjung loukei. 

Haobouei masu, tek hoba lon pendou la sang phinan jinan oknyinko haoei hapbei. 
Hao hapan uk mühei haibü ka “oik! oik!”  dogo wikei. Phatak shuong ngauthüng a 
phongaitaiko kikei. Mongkoei bamang ka aunak shuong shian sattikei. Miet ong 
bamang a kaopak lang kebü pendou aunakei pheknyinan apbubü haoei hapbei.

Tat hao yam to ngou la jem okla koulabü. Kheijinei ong haoei ngou shangshenko 
chühla dambo kia. Ngou kho chüm a sambü samkeisamuk tügü aying lausikei 
haoenei yamkabü sang jepshauko langkei kida. Khoei ngou kho yam a thüngbü 
shatsinam dogo lauda.

Meishi hoba yaü kho küngkhüm ayingsi lak a juongbou kida. Thunyu hoba saonyu 
lamang yaangbüa kida. Ladang sek a hongi lilaje, Mongkoeibü nyusibouei sap 
aloutila lombo setda. Sapei hangi aeibou maikubü ka sek  ka hangi pendou pakan 
shaukuko ong kida.  Nyangko kibü oshilamang a selong shuong wiyubü ponpen 
titda.

 Mongkoeibü pisibou meikipaukipbü hoba ausan yuksan minbü müt kikei lausikei 
touje sangei meisiau ühaitila yam pendou khinan kia. Haoenei shilashoula phetsiek 
maibü phokula shanga mangsang maibü kümen phokuda.

Thailei

Habü ngühtet ngeashi :

	 1.   Phetsiek 	 -  Nyusibouei phokubü nyaksinam, keisiyang

	 2.   Ausan yuksan	 -  Ausiyuk, meisiau minshaula tin, sung sankubü

	 3.   Wibü	 -  Samkeisamukeibü sembung ka luongbü lang

	 4.   Pheknyinkei	 -  Thamsilang youei, ikei sungenbü

	 5.   Küngkhüm	 -  Lakphet, anglek

Samkeisamuk

A.	 Phanga janyinbü khonei nyen doan jinashi:

B. 	 Kaibü lenbouei wean lenjinei lin seian kibü khünei Tükde si Aying jinashi :

1.	 Aunakei ngeyang kouda.	 ____________

2.	 Mongko olintila ukei oik! oik! dogo wikei.	 ____________

3.	 Lon la jem okda.	 ____________

4.	 Ngou yama kida.	 ____________

5.	 Thunyu yam yaangbüa kida.	 ____________

6.	 Mongko meikipaukipla maangtakbü nashou che kikei.	 ____________

                              

C. 	 Lensan wean chühen phanga doan kibü kho ai/ao lenashi :

1.	 Kao phekeiko lamshauko paida.	 ____________

2.   Ukei hao hapan oik! oik! dogo wikei.	 ____________

3.    Jihjiha ngou la okda.	 ____________

4.    Shila shou la phokubü nyaksinam.	 ____________

5.    Küngkhüm ayingsi lak a kibü mei.	 ____________

6.    Meisiau haitibü müt.	 ____________

7.    Dei thüka phongaiko kida.	 ____________

8.    Chüm a sambü meisiau.	 ____________

Meisiau

D.	 Ngühlin ashenbü kho shentiashi :

1.	 Ngeyang weko ________________ Mongko pitikei. 
2.	 Haoeneibü kei __________ nyenbü kikei.
3.	 Mongko yam to ______________ okla koukei. 
4.	 ___________ hoba _____________ lamang yaangbüa kida.
5.	 __________    sangbüei yam khinan phokei.

E. Phebü habü ho jongaiashi :

1.	 Aila ngou kho yama thüngbü shatsinam dogo lauda?
2.	 Aila Mongkoeibü nyusibouei sek to sap alottila lombo setta?
3.	 Mongkoeibü bamang a ai samkeisamuk ong  ki?
4.	 Meikip aukip khinan phola shanga nyi dambü ngühlin sem doashi.

Ngatsiyung Ka Kümenbü Wetsiyang
LENSAN 8

Ditletlabü nyekchüh : 

1.	 Soupüp lensan to chühen kho shanga lenyulauyula.
2.	 Lensan shanga saan saan, müt nyi pang ayingsi Class a lenyulauyujinei phejan 

maibü lela.
3.	 Ngatsiyung ka kümbü wetsiyang shenla hoba khoeibü nyen lenenla hoba ngela.
4.	 Kaoen hoba khünei kibü peisilei shanga phanen lenla.
5.	 Ngatsiyung ka kümenbü wetsiyang shuong ai shanga ong jungeida kho shanga 

lenyulauyula.
6.	 Lensan kabü soupüp to chühen kho shanga lansanbouei doanla.
7.	 Kümla shanga doan lenbü hoba ngühei ngetibü kho phaisemla.
8.	 Ngüh haanbü ngela hoba kho jungeiko ngühlin kümla ngela.
9.	 Ngateibü kongnyu kümsilei ditletla.

Thailei

A.	 Lensan soupüp to chühashi hoba jongaiashi :
1.	 Lewebü nashousishuong dokan che to hauakei. Kho ai peisilei yakshang?
2.	 Dokan maang khünei pendou ngat ka kümenbü wetsiyang ong phoakei 

hoba sen Nagabü shuongei aeibou jungeida. Nyi ngebü wetsiyang lenenla 
thükasao?

3.	 Kaibü mütliei jungeibü peisilei shenashi hoba khoeibü nyen lenashi.
4.	 Kho dokan to haubü yoa nokei yoalonga nyikei ai chekla? Aila?

B. 	 Saan lulu janan setashi. Soupüp to chühen jenanouna to alenko kaibü 
maangpon a, peisilei yoka che pienashi hoba khoeibü nyen alenko kaibü 
jenanouna la kho shanga lenashi. Nyi lenbü ngühei peisileieibü nyen haoen 
la lenentiashi.

Peisilei kho  ______?
Tetlabü: Kho thung sai?
Kho tügü, yobü mütpem wekoei jembüei maangangbü peisilei che pang 
pienlabü hoba lubü shuongei kho ai yingkeije lenlabü.

Lennyu lenbou la ngetibü :
1.	 Phanen alenko nashousi la shaang soupüp shuong khüto chühtiashi hoba 

soupüp ka haoenei ngebü hoba shenbü nyen pheashi, ai ka kümta ayingsi 
ai shanga jungeita dogo pheashi. Kho phaia ong peisilei kho shanga nyi 
shangaliashatko lenshi.

2.	 Nashousi shuongla haoenei ngebü peisilei shanga lentiashi ayingsi 
dotiashi. Tetlabüei, soupüp a lenen kibü ka ngat ka kümbü peisilei haoenei 
ngebü ai ong ki, khübü kho ai lai kümta ayingsi wouta, ngat ka kümenbü 
wetsiyang haoenei ngebü pheashi, ngateibü kongnyu jungeihang shanga 
ditletiashi – namted shibü, apsileko hapbü hoba jungeila maibü khübü 
tügübü shanga ngetiashi.

3.	 Mütpem ayingsi shuong kümthenlithen nongkuashi. Haoenei hangsilam 
ayingsi thusilam pendou phanen achüh shongko ‘jongaibü’ (answer) 
telen. Tetlabüei, Aila nyi khei damta?  – Khei phean phaia nashousi 
pendoueibü dambü ( shetsikei ashetsikei) thenen lentiashi hoba kho tügü 
thungeijangeiko jongaitibü danko haoeneibü dambülebü kho yeneiyenko 
lenla thüklabü. Haoenei dambü shedan lensikei kheiong sungletshi hoba 
haoenei maisho thenen chühko kitila shanga tüktebü jongaibü lenshi.

4.	 Kongnyu ngühchung at sungenashi hoba class awan shongko khünei 
younak lamen phanenchühko ditlettila haujemshi.

C. 	 Soupüp to chühashi hoba kho ai shanga jungeida doashi : 

1.

2.

3.

4.

5.

D. 	Sen Nagabü shuongei ngat kho kümsilei juong shanga jungeida. Kaibü 
chümsibung shanga maangpon a ong damashi. Ngat kho senei ai shanga 
ong jungeida (lensan a lenbü ayoko) kho shanga damashi hoba phanga 
doashi :

E. 	 Bu toje ngat namted sokei. Ngat kho chingla aeibou sokei hoba apsileko 
hapda. Khoei  yei saopotida hoba senla yei maibü kuda. Ngat nyaübü kao la 
yeida. Lausikei ‘plastic’ aeibou namted sekkei hoba anyaüda, kao la ayeida. 
Khoei seneibü khongtang odsinotei shentida hoba asaopotida. Nyi plastic 
peisilei ajungeiko ngat ka kümenbü peisilei ai lai ong jungeila kho shanga 
damenashi hoba phanga doashi.

F.	 Ngat ka kümenla thükbü peisilei cheeibü soupüp kümashi. Ngatsiyung 
ong kia longa minbüngebü müt ka pheko kho woula takla nyi haujeman 
chühshi. 

G.  Shuong Kümthen 
Class kho saan saanla janashi. Nyishik kümla ngebü müt ayingsi nyusibou 
ngaan, nashousi shuongla kho lai küman phota küman lentiashi. Kho phaia lolo 
saan a kümtiashi.

Plastic Ngat 

1. Japsok

2.

3.

4.

5.

6.

1. Ngateibü japsok

2.

3.

4.

5.

6.

Olinbü  Chümdang
LENSAN 9

Ditletlabü nyekchüh : 
1.	 Chipüp ho shangashatko, asukatembo hoba titla maiko wela.
2.	 Chipüp ngühtet ditenla, lenenla hoba doanla.
3.	 Chipüp ka phebü jongaila thükla.
4.	 Ngühluong phatyubü  (rhyming words) ngela.
5.	 Shean lenbü ditenko dola hoba jongaila ngela.

Lanei olinbü janyuda
Hoba maangmau songoktida,
Lanei nyusibou la soumo kuda,
Hoba sanouyubü kida,
Kho olinbü chümdang.

Lanei lansanbü shausiyung
Olin maangmai a shomda,
Lanei lansanbü neisimei
Olin  thenyek a homda,
Lanei nyaksinam toje
Olin, thuiyu khaibou,
Kho olinbü chümdang.

Thailei

Ngüh shuong habü ngeashi hoba ngühtet ngeashi :

	 1. Maangmau       - Onet kibü, olinbü ühüpbü

	 2. Soumo               - Souhat kubü

	 3. Maanglem        - Ühütko dambü 

	 4. Maangmai        - Sanou lenbü

	 5. Homda              - Mang a yukbü, lebü

	 6. Khaibou            - Aei maibou, kongnyubou 

A. 	Chipüp kho ashedtiko weashi hoba maangponei thükashi.

B. 	 Ngühpem che seijinbü khoto phatbü ayingsi jibü ngüh che 
sunganen ashenbü a shentila nyi thükasao? (Ditenla shanga che 
kümbuakei)

	 Tedlabü : Kan Kohima to hausi lan sühla. (chüm / lan)      

	 1. Seneibü sekkou lam jimla shanga nyi _____________ kushima. 
(nam / shap)

	 2. Kanei soupüp to chühen ___________ maisho kümshi. 
(khübü / hanei)

	 3. Ladang __________ thangjambei, kho kaoen to sangmai loukei. 
(mütli / haoen) 

	 4. Laoei naohup to laangei detbü ka yakla _________dakkei. 
(noua / naoei)

	 5. Senei lebü _______ yoka pendou to kongnyubou kho neisimei.  
(peisilei / chisiyak) 

C.  Komlepan kibü ngüh shuong ka tükdebü pienan ashenbü a 
shentiashi. Habü ngühlin kho chipüp  a kia :
1.	 Nyusibou la __________ kuda. 

(maanglem, soumo, jih)

2.	 Maangmau kho _____________ . 
(janyuda, shomda, songoktida)

3.	 Nyaksinam toje __________ khaibou.  
(olin, shausiyung, thenyek)

4.	 Olinbü chümdang a shousishuong la ______________ kuda.  		
(nyaksinam, jih, neisimei)

5.	 Olinbü chümdang a ______________________ kida.  
(lansanbü, soumo, sanou)

D.	 Olinbü chümdang a song/ thechüh maibü ai ong jungeita, nyi 
ngebü tügü doashi.

Hakü
LENSAN 10

Ditletlabü nyekchüh :

1.	 Hakü kho ai yingkeije kho ngela.
2.	 Hakü khonei ai ong kümda khübü ngela.
3.	 Tanbü mütten a heshou shuongei hakü a ai ong ditletkei khübü ngela.
4.	 Ngüh haanbü ngela hoba ngühlin doanla.
5.	 Lensan ditenko wela thükla.
6.	 Lensan maisho ditenan phebü jongaila thükla.

Shaangüt Nagabü kihaang 
a, Hakü kho heshou shuong 

shanga sochüm che kiteikei. 
Sangkhong a Hakü kho 
kongnyubou ditletshang 
kaoen che kiteikei hoba 
khonei lakbühongbü hele 
kümen phokei hoba bu ka 
heyangsho küman phokei. 
Hakü kho songsido hoba 
mütlieibü kihaanglehaang 
ditletshang kaoen che kikei.

Hakü a yepbü shuongei hangsilam juong ditletbü hapbei. Chüm akan shongko 
heshou shuong pendou Hakü a yepbei. Lakoumeishila haula shanga kei lai 
noukosouko kila khübü kho ngekei. In, aubu hoba aih khübü kei lai jungda ngekei. 
Pisibou chisichia, ngühli ngühthen hoba pisongbousong pendou Hakü ka ditletkei. 
Wapyua hoba sangmai kümla shanga kei Hakü a ong joyulauyuko janthetbü lekei. 
Bousu yepshang Hakü to yaksa shuong alotdi.

Phang ateije medei shuong shanga sosoyepshang dangan khonei yeptikei. 
Pisongbousong, chisichia, dombülakbü, aubakyukbak ngühli hoba neidakmeidak 
pendou haoenei khüka ditletkei. Yaksa shuong kho chalou a loloeibü chüm a 
chümkümchümlei küman nangnak ong sosoyepshang to yepla haukei.

Hakü a dongsen küman tenan phoda. Dongsen kho bu yaangbü ka kümda 
hoba maisho haüan apan saonyu khu ayingsi lange khu küman phoda. Khonei 
bousu shuong jiji aenei loan mu jungan shijinei, osa sühko khoeibü lang titda. 
Dongsen shibüa tetlabü lulu kia, thüksimin hapbü, müt haibü, ayingsi labou 
loubü ngetila shanga sanglombü shuongei  dongsen kho shikei. Tou haanbü 
müttenei shaangütbü song pendou maotiko, kho song ajungeiko apbü danko 
pisongbousong aikei angeko maotikhümda.

Habü ngühtet ngeashi :
1.	 Sochüm               	 –   Heshou medei yeplabü chüm
2.	 Noukosouko		 –   Tetbütabü to mailembo kibü
3.	 Haübü                 	 –   Bumang jakkan apan kuoktibü
4.	 Mu                      	 –   Dongsen langtila shibü butho
5.	 Sosoyepshang	 –   Sochüm

Thailei

nyensang sochüm a pisiboueibü haübü muei

A. Phebü habü ho jongaiashi :

1.	 Hakü kho ai?
2.	 Hakü a ai songsido ong ditletkei?
3.	 Ai shanga Hakü a dongsen phokei?
4.	 Nagabü bousu shuong ai jihsiphai sühko ong Hakü a yepbei?

B. Kuan kibü ngüh ho ashenbüa jinan shentiashi :

1.	 Yaksa shuongeibü __________ yepshang saoche kia.

2.	 Dongsen kho __________ shida.

3.	 Seneibü chümshang sekphai ho __________ phetphan.

4.	 Chobaei wentek bu __________ maanga huan phokei.

5.	 Yongkongei maibü kümbü danko sangei __________ yaang 
hapba.

C.	 Hakü che küman khonei laü nangashi.

D.	 Pisibouei Hakü a jungeibü song kho senei tou jungeisi, Nagabü 
bousu yaksa pendouei latetje ditletbü hapanla, kho shanga nyi 
ngebü tügü doashi.

E.	 Habü ngüh shuong jinan ngühlin kümashi :

      

F.	 Kaneibü class san sanla janashi. Hakü nyangbü a kialonga 
hauan chühashi. Chingbü jaishou at to haüyuan pisibou jih a 
hakü kho lai kikei kheibü shanga pheyuashi. Kan yoka leiyeibou 
che pienashi hoba kanei ditletbü hoba hapbü hao danko class 
shuong yoa lentiashi.

Sosoyepshang Sochüm Noukosouko Haübü Mu

Pak Hoba Meisiau
LENSAN 11

Ditletlabü nyekchüh : 

Nashousi shuongei – 
1.	 Lensan ho ditenko maisho weanla.
2.	 Lensan ka haoenei dambo chüheiko kibü kongnyu ngüh shuong lamenla.
3.	 Haanbü ngüh shuong hoba ngühtet ditletlabü hoba khübü kho ngühsidei 

joyulauyujinei jinan lauenla.
4.	 Ngühli ho jenanouna hoba lennyu lenbou shuong yua phanen lenyula thükla.
5.	 Lensaneibü thailei kuan kibü pendou kho ashettiko kümenla.
6.	 Jembü mütlieibü ngühlideili hoba tetbütabü ngela.
7.	 Jembüeibü dambülebü lenenlabü hoba khübü kho shangaliashatko lauenla.

Shaangüt jih chenei meisiau 
kanglang a ajiaphai yaang longkei. 
Wapyula shanga ji aenei meishuong 
hanbü yaangbü pendou yoshaikei 
hoba lubü ji aenei aushuong hanbü 
yaangbü pendou yoshaikei. Lausikei 
kho tügü wapyula ngashaibü khünei 
Pak khoje meishuong yoakei hoba 
aushuong yoakei lankei ayo. Khoei 
aushuongei haoen yoa yola phekei 
lausikei Pakei laukei, “Ngoje mei 
yingkei hibü ngo kan yoa ayolabü”, 
dogo lauen pijung satkei. Kho phaia meishuongei Pak to haoen yoa yola 
ngakei lausikei Pakei “Ngoje au yingkei”, dogo lauen pijung satkei. Pakei 
dambü kho wapyu a laobou tanei thüklaje hao haoen yoa yolabü dogo 
chüheiko kikei.

Meishuong hoba aushuong wapyula hongbü kho thonlaje awapyuko 
hoba sii üangyuko sangmai a hoba jikophaiko kila shanga janthetkei. 
Kho ngühlang titan Pak aushuong jungto hauen haoen yoa yotila phekei 
lausikei haoenei hao asunglet. Hao aeibou maangkouen meishuong 
jungto haukei hoba haoen yoa yotila shanga sukeijakei. Lausikei, 
meishuongei Pakeibü huon amaibü lapanen hao haitian aplabü dogo 
hatlenkei. Pak laikümla amaiko apbei hoba haoeibü langkei khümenla 
shanga panteiko pijung satkei. Pakei haoeibü shedbü ngeankei hoba 
aeibou himouko dambei. Kho tügü haüthükbü ka Pakei haoeibü thenyek 
chalou a alenda dogo tetda. 

Ngühtet:

1.	 Huon	 –	 Kok amaibü
2.	 Wapyu	 –	 Namthungnamlang/ insiaubu jungeiko cheei 		

		  che haitibü thu
3.	 Sangmai	 –	 Hakso a olinko kibü
4.	 Maangkouen	 –	 Damlabü alouko maang thonen kibü
5.	 Himoubü	 –	 The alenenbü

Thailei

A.	 Phebü habü ho jongaiashi : 
1.	 Meisiau kanglang a wapyula lai hongkei? 
2.	 Aushuong yoa yola phejinei Pakei ai laukei? 
3.	 Pak aushuong yoakei hoba meishuong yoakei aila ayo? 
4.	 Thonla meisiau kanglang a ailai janthetkei? 
5.	 Meishuongei Pak la aila hatlenkei?

B.	 Ashenbü a shentiashi :

1.	 Meisiau kanglang a ___________ yaang longkei.

2.	 Pakei ngoje au yingkei dogo lauen _________ satkei.

3.	 Kho__________titan Pak aushuong jungto hauen haoen yoa yotila 
phekei 

4.	 Hao aeibou _________ meishuong jungto haukei.

5.	 Pakei haoeibü ___________ chalou a alenda dogo tetda.

C.	 Ngühlin A hoba Ngühlin B jitiashi :

NGÜHLIN A NGÜHLIN B

Meisiau wapyula yoshaibü a
sangmai a hoba jikophaiko kila 
janthetkei.

Meishuongei Pak haoen aenei yola 
ngajinei

meishuongei hao haitian apla 
hatlenkei.

Meisiau kanglang a awapyuko Pak khoje ao aeneikei ayo.

Pakeibü huon amaibü lapanen hoba aeibou himouko dambei.

Pakei haoeibü shetbü ngeankei
Pakei ngoje au yingkei dogo 
laukei.

D.	 Müt nyi pang setan sangkuphelem kiashi. Ai thusilam danko 
wapyu longta hoba ai hangsilam danko wapyusuko kho akitiko 
sangmai sungbala, kho shanga cheei chela lenashi. Kaibü 
jenanounaei dambü lenbü kho doletashi hoba pendou thedang 
a wean lenashi. 

E.	 Soupüp to chühashi hoba kho nyen jungeiko ngühlin 2 ayingsi 3 
doashi.

F.	 Kaibü lennyu lenbouei ngüh shuong at kaangpang welabü. 
Lensan kho ipashi hoba nyi titoubü ngüh shuong kho kaibü 
takshat le a seiashi.

